
Cyhoeddwyd y nofel wreiddiol yn 1961 ac mae’n cael 
ei ystyried fel un o nofelau gorau’r Gymraeg yn yr 
ugeinfed ganrif. Mae wedi cael ei haddasu ar gyfer 
y llwyfan sawl tro mewn cynyrchiadau Cymraeg a 
Saesneg, yn ogystal â ffilm lwyddiannus iawn. 

Ganwyd y bardd a’r gohebydd, Caradog Prichard ym 
Methesda, Gwynedd. Gweithiodd ei dad yn y chwarel. 
Bu farw ei dad, fel sawl chwarelwr arall o’r cyfnod, 
mewn damwain yn y gwaith pan oedd yn 34 oed; yr 
oedd Caradog yn bum mlwydd oed. Magwyd ef a’i 
ddau frawd gan eu mham: tasg anodd iawn yn y dyddiau 
hynny.

Gadawodd yr ysgol yn ddwy ar bymtheg a mynd i weithio fel gohebydd 
yng Nghaernarfon. Wedi hynny, aeth i weithio i’r Western Mail yng 
Nghaerdydd cyn symud i Lundain i weithio i’r News Chronicle. Treuliodd 
gweddill ei ddyddiau gwaith ar Stryd Fflyd, ac erbyn diwedd ei yrfa 
roedd yn is-olygydd y Daily Telegraph. 

Yr oedd yn fardd nodedig ac enillodd Goron yr Eisteddfod deirgwaith 
yn olynol: 1927, 1928 a 1929 ac enillodd y Gadair hefyd yn 1962. Bu 
farw ei fam yn 1954 ar ôl treulio yn agos at ddeng mlynedd ar hugain yn yr ysbyty meddwl 
yn Ninbych. Trwy gydol y cyfnod y bu yn Ninbych ymwelai Caradog â hi yn rheolaidd.  
Cyhoeddodd Un Nos Ola’ Leuad yn 1961. Yn 1973 cyhoeddodd nofel hunangofiannol, Afal 
Drwg Adda. Er taw ffuglen ydyw, mae cyfeiriadaeth at bobl go iawn o fewn y naratif. 

Mae tebygrwydd rhwng bywyd Caradog Prichard a digwyddiadau o fewn y nofel. Y mae’n 
rhannu yr un diwrnod pen-blwydd â’r prif gymeriad. Mae’r geiriau ar garreg fedd Gryff Ifas 
Braich yr un geiriau a welir ar garreg fedd tad Prichard - ‘Yng nghanol ein bywyd yr ydym 
mewn angau’. Roedd ei fam yn ddibynnol ar y plwyf: derbyniodd bum swllt yr wythnos.  Yr 
oedd bywyd yn galed, yn enwedig gyda thri mab i’w magu: aeth ei fam i ddyled a collwyd y 

cartref. Pan ddaeth y beili i’r drws, fe redodd y fam i’r cwt glo a chloi ei hun yno, gymaint oedd 
ei hofn. Wedi ei denu oddi yno, cafodd gymorth gan y cymdogion i gludo’r dodrefn i dŷ gwag 
cyfagos. Mae’r un peth yn digwydd i Catrin Jên Lôn Isa yn y ddrama. 

Gwaethygodd bywyd Caradog Prichard wrth i’w fam ddechrau ymddwyn yn od, wedi iddi 
ddatgan ei bod yn clywed lleisiau. Pan oedd Caradog yn ddeunaw oed, cafodd ei alw i 
Fethesda er mwyn bod o gymorth wrth i’w fam gael ei chludo i’r ysbyty meddwl yn Ninbych. Yr 
oedd ei meddwl yn deilchion. Fe ddigwydd yr un math o beth i gymeriad y fam yn y ddrama a’r 
nofel wreiddiol.

Gan bod y ddrama yn addasiad creadigol o nofel Caradog Prichard, mae’n bwysig ystyried y 
nofel wrth astudio’r ddrama. Bydd dealltwriaeth o’r nofel yn sail i ddealltwriaeth o gyd-destun 
hanesyddol y ddrama. Gall hefyd arwain at syniadau ynglŷn â llwyfannu’r ddrama gan fod y 
lleoliad yn bwysig i’n hadnabyddiaeth o’r cymeriadau.

Adroddir y stori trwy lygaid dyn yn ei oed a’i amser: ni chaiff y dyn hwn ei enwi. Y mae’r dyn yn 
dychwelyd i’w bentref genedigol ac yn rhannu hanesion o’i fagwraeth gyda’r darllenydd. Mae’r 
nofel yn mabwysiadu arddull naratif llif ymwybod (stream of consciousness narrative), sy’n 
symud yn rhwydd o’r gorffenol i’r presenol. Y mae o safbwynt goddrychol a gwrthrychol. Mae’n 
nofel seicolegol iawn, gyda sawl pennod wedi eu strwythuro fel Salmau ac yn cynnwys iaith 
delynegol iawn. Mae’r rhannau hyn yn gwrthgyferbynnu’n llwyr gyda gweddill y nofel. 

Mae naratif o’r fath strwythur yn addas iawn i’w gyflwyno ar ffurf theatr. Gan fod y theatr yn 
gelfyddyd weledol iawn, y mae modd arddangos y rhannau mwy telynegol fel delweddau neu 
trwy fodd symbolaidd ar y llwyfan. 

Y prif gymeriadau yw’r Dyn, Bachgen a Mam - nid oes enw i’r cymeriadau hyn. Fodd bynnag, 
rhoddir enwau iawn i weddill y cymeriadau ac oherwydd hynny mae’n hawdd dilyn eu hynt a’u 
helynt trwy’r gwahanol olygfeydd. 

Mae cerddoriaeth yn bwysig iawn yn y nofel ac felly, hefyd, o fewn unrhyw gynhyrchiad theatrig. 
Clywir caneuon gwerin syml ac emynau o’r eglwys a’r capel wedi eu gwau trwy eiriau’r nofel. 
Gellir felly ystyried defnyddio cerddoriaeth fyw o fewn cynhyrchiad o’r ddrama.

Yn yr un modd, gellir defnyddio’r goleuo i greu awyrgylch arbennig. Mae’r lleuad yn chwarae rôl 
bwysig yn y nofel a’r ddrama a byddai’n bwysig cysidro defnyddio goleuo i awgrymu ei bwer o 
fewn y naratif a’i effaith ar y cymeriadau.

Archwilir y berthynas rhwng cnawdolrwydd a gwallgofrwydd o fewn y nofel. Mae tebygrwydd 
rhwng ei waith a gwaith Lorca, yn enwedig Priodas Waed a Yerma. Mae Lorca a Prichard yn 
ddynion a fagwyd yng nghefn gwlad, maent ill dau yn brwydro yn erbyn y datblygiadau mawr 
a ddaeth yn ystod hanner cyntaf yr ugeinfed ganrif a’u heffaith ar wead cymdeithas: maent yn 
croniclo bywydau’r bobl oedd o’u cwmpas mewn modd bositif a negatif gan wneud i ni ystyried 
sut beth oedd byw yn y cyfnod hwnnw. 
 
Delweddau o’r ardal ble lleolir y nofel:

Mae’r ddrama wedi ei gosod yn y 1920au, mewn pentref sy’n llwyr ddibynnol ar y chwarel am 
waith a bywoliaeth. Er hynny, mae’r cyflog a geir yn isel iawn ac mae llawer o’r pentrefwyr yn 
marw neu’n dioddef anafiadau erchyll oherwydd damweiniau yn y chwarel. Ni roddir enw i’r 
pentref; ond cymerwn yn ganiataol mai Bethesda ydyw. 

Gwelir gwrthdaro amlwg rhwng y Capel a’r Eglwys. Mae moesau a rheolau’r ddau sefydliad 
hwn yn rheoli’r trigolion. Er bod pentrefi a threfi ar hyd y wlad yn datblygu ac yn moderneiddio: 
nid yw hynny mor wir am y pentref hwn. Moesoldeb sy’n debycach i Oes Fictoria a geir ym 
mhentref y ddrama. Ar ddechrau’r ugeinfed ganrif cafwyd diwygiad crefyddol mawr yng 
Nghymru, a chynyddodd y nifer oedd yn mynychu’r capel. Mae effaith y diwygiad yn amlwg 
iawn ar gymeriadau’r nofel a’r ddrama.

Y mae rhywioldeb a gwallgofrwydd yn themâu amlwg yn y ddrama. Mae sawl cymeriad yn 
dioddef o afiechyd meddwl ac yn gorffen eu taith mewn seilam. Daw hyn yn aml o’r frwydr 
barhaus i fyw ac ennill digon o gyflog i fagu plant. Mae’r nofelwraig Kate Roberts hefyd yn 
disgrifio’r math yma o fywyd yn ei nofelau. Byddai’n fantais mawr i fyfyrwyr ddarllen ambell 
ddarn o’i gwaith; yn enwedig Traed Mewn Cyffion.

Mae marwolaeth yn chwarae rhan amlwg iawn yn Un Nos Ola Leuad: ceir damweiniau chwarel, 
y diciâu ac hunanladdiad. Roedd y chwarelwyr wedi dioddef blynyddoedd o orthrwm: cyflogau 
isel iawn, meistri chwarel oedd yn cymryd dim sylw o ddiogelwch eu gweithwyr, ac yn aml 
iawn, marwolaethau. Yr oeddent wedi brwydro am well cyflog a gwell amodau gwaith. Wedi’r 
Rhyfel Byd Cyntaf yr oedd sawl teulu wedi colli mab, gŵr, brawd neu dad ac roedd yn gyfnod 
o werthuso ac o ystyried bywyd. Roedd y mwyafrif o’r rhai a ddychwelodd o’r Rhyfel Mawr yn 
dioddef o effeithiau seicolegol y rhyfel neu o anafiadau erchyll. Roedd cefn gwlad Cymru ar ei 
chythlwng: a dyna welwn yng ngwaith Prichard.

Mae’r tirwedd a’r wlad sydd o amgylch y pentref hefyd yn gymeriad yn y ddrama: y ffyrdd 
troellog a’r llynnoedd ble mae cymeriadau chwedlonol yn byw. Maent yn rhan bwysig o’r nofel 
ac yn effeithio ar benderfyniadau a chyflwr meddyliol y cymeriadau. Wrth astudio’r ddrama 
rhaid ystyried pa mor bwysig yw’r lleoliad a sut fyddai modd ei ddangos i’r gynulleidfa.

Rhennir y prif gymeriad yn ddau  – Dyn a Bachgen. Yr unig brif gymeriad arall yw’r Fam.  Mae’r 
tri actor sydd yn chwarae’r rolau hyn, gan amlaf, yn eu chwarae trwy gydol y perfformiad. Caiff 
y rolau eraill eu chwarae gan y gwahanol actorion yn y cwmni. 

Mae’r addasiad llwyfan yn cyflwyno’r Dyn fel adroddwr. Megis Corws Groegaidd, neu Alfieri yn 
Dros Bont Brooklyn mae’n cyflwyno golygfeydd ac yn trafod gweithredoedd y cymeriadau eraill. 
Mae’n ymuno â’r cast mewn ambell olygfa trwy wylio’n dawel o’r cefndir a nodi ei farn am y 
cymeriadau o bryd i’w gilydd. 

Gwelwn gasgliad helaeth o gymeriadau ym mywyd y Bachgen ar y llwyfan. Mae nifer ohonynt, 
yn enwedig y cymeriadau hŷn, yn ddigon od ac yn cuddio ambell gyfrinach dywyll iawn. Cawn 
fynediad i’w bywydau trwy lygaid y bechgyn ifanc sydd yn eu gwylio ac yn eu trafod - Bachgen, 
Moi a Huw. Trwyddynt cawn weld dylanwad y Capel a’r Eglwys ar fywyd y trigolion, yn enwedig 
ar Ddydd Gwener y Groglith. Trwy lygaid yr ifanc y gwelwn y Capel yn esgymuno Gres Elin 
Siop Sgidia oherwydd ei bod y feichiog: caiff ei thaflu o’r Capel. 

Mae’r berthynas rhwng y tri bachgen ifanc yn bwysig. Trwy’r berthynas hon y daw’r tri’n 
ymwybodol o’r byd - o grefydd, rhyw a chyfrinachcau tywyll eu cymdogaeth. 

Mae’r Bachgen yn colli Moi a Huw: Moi oherwydd y dicïau a Huw wrth iddo adael am y De i 
edrych am waith gyda’i dad. Wedi hynny mae Bachgen ar ei ben ei hunan gyda’r Fam; gwelwn 
y fam yn hyrddio tuag at wallgofrwydd ac effaith hyn ar y Bachgen ifanc.

Mae’r berthynas rhyngddo ef a’i fam yn un anodd i’w gwylio ar brydiau. Mae hi’n dibynnu arno, 
yn enwedig wrth i’r salwch meddyliol waethygu. Mae ei chanu rheolaidd o emynau yn symbylu’r 
salwch meddwl. Mae’r olygfa ble mae hi’n cael ei chludo i’r seilam yn un o olygfeydd mwyaf 
trawiadol ac emosiynol y nofel, a’r theatr Gymreig. Mae’r Bachgen yn gadael gyda dim ond 
parsel papur brown o ddillad ei fam: mae’n olygfa ddirdynnol iawn. 

Ar ddiwedd y ddrama mae marwolaeth yn thema ganolog iawn ac mae golygfa erchyll ble 

mae’r Dyn yn dychwelyd i’r llyn ac yn lladd Jini, cyn galw ar ei fam ac yna’n lladd ei hun. Mae’n 
olygfa dywyll, bron yn swreal ac yn her i unrhyw gyfarwyddwr llwyfan. 

Er yr holl dristwch, mae golygfeydd mwy bywiog, mwy llawen, megis yr olygfa ble daw’r 
côr o Dde Cymru i’r pentref, a’r ornest focsio. Mae’r golygfeydd hyn yn gwrthgyferbynnu â 
golygfeydd mwy trasig y Fam a’r Bachgen ac maent yn hanfodol ar gyfer strwythur y naratif a 
llif y ddrama. 

Yr her i unrhyw gyfarwyddwr yw sicrhau fod y golygfeydd yn llifo a bod y lleoliad yn chwarae 
rhan ganolog yn y ddrama: mae’r pentref a’r wlad sydd o’i gwmpas yn cael effaith mawr ar 
y cymeriadau. Cafwyd cynhyrchiad syml, gyda llond llaw o actorion yn 1991. Yna, yn 1993, 
cafwyd cynhyrchiad Saesneg gan Theatr Clwyd. Y tro hynny, bu cast llawer mwy ac fe 
deithiodd y cynhyrchiad led led Cymru. Ar y set yr oedd llyn bychan ac roedd yn fodd o greu 
delweddau trawiadol iawn ar y llwyfan. 

Bu i Theatr Bara Caws greu addasiad a chynhyrchiad newydd yn 2011. Unwaith eto, fe aeth ar 
daith led led y wlad ac roedd yn llwyddiant ysgubol. Cast bach oedd yn yr addasiad hwn a set 
syml ond effeithiol iawn. Cafodd ei ganmol gan sawl beirniad llenyddol ac mae sawl erthygl ar 
gael i’w ddarllen.

Yn 1991 crëwyd fersiwn ffilm. Enillodd glod ar draws y byd, gan ennill gwobr mewn sawl 
gŵyl ffilm. Cafodd ei gyfarwyddo’n gelfydd gan Endaf Emlyn: llwyddodd i ddod a’r elfennau 
symbolaidd yn fyw ar y sgrîn Roedd yn gweddu arddull weledol y nofel. Betsan Llwyd oedd y 
fam a hithau hefyd oedd cyfarwyddwr y fersiwn llwyfan yn 2011. 

Cynllun Llwyfan 
Cynhyrchiad Theatr Clwyd, 1993

Cynllun Gwisg 
Cynhyrchiad 2011

Golygfa o Gynhyrchiad  
Theatr Bara Caws, 2011 

Golygfa Bocsio o Gynhyrchiad  
Theatr Bara Caws, 2011

Golygfa o Gynhyrchiad  
Theatr Bara Caws, 2011

Un nos ola leuad. Heb lwyddo i olrhain yr hawlfraint. A fyddech cystal â chysylltu â ni os chi yw 
deiliad yr hawlfraint.

Caradog Pritchard; Llyfrgell Genedlaethol Cymru http://bit.ly/2atJPEt

Cyhoeddiad One Moonlit Night; New Directions www.ndbooks.com/ 

Chwarel lechi; Tom Bowett / Alamy Stock Photo

Pen-y-Bryn, Bethesda; Wikimedia Commons http://bit.ly/2b1Q9EV

Llwyfan; Sophie Jump Theatre & Performance Design http://sophiejump.co.uk/

Gwisg; Sophie Jump Theatre & Performance Design http://sophiejump.co.uk/

Llwyfannu; Bara Caws, ffotograffydd Dewi Glyn Jones

Golygfa Bocsio; Bara Caws, ffotograffydd Dewi Glyn Jones

Golygfa o gynhyrchiad 2011; Bara Caws, ffotograffydd Dewi Glyn Jones

CYDNABYDDIAETH

Gwnaethpwyd pob ymdrech i gysylltu â deiliaid hawlfraint y deunyddiau, ond os oes unrhyw 
beth wedi’i hepgor, neu unrhyw beth yn anghywir, rhowch wybod i ni er mwyn i ni allu gwneud 
y cywiriadau angenrheidiol. 

TA G  U G / S A F O N  U W C H  D R A M A \ \  ©  W J E C  C B A C  L t d  2 0 1 6

UN NOS OLA’ LEUAD g a n  C A R A D O G  P R I C H A R D


